
十六日卽皇帝位夙夜祗懼思所以克相　上帝寵綏四

方以無忝我　皇祖之大命永維寬猛之宜誕布維新之

政其以明年爲建文元年大赦天下於戲德惟善政政在

養民當遵先聖之言期致雍熙之盛百辟卿士體朕至懷

　〈帝諱允炇　太祖之孫懿文太子子也洪武十年十一月己卯懿文繼妃呂氏所生生六年而其兄雄英卒又〉

　〈十年而懿文卒　高祖年六十有五矣御東角門對羣臣泣學士劉三吾進曰皇孫世適富于春秋正位儲極〉

　〈四海繫心　皇上無過憂　高皇曰善是年九月庚寅冊立爲皇太孫太孫生而慈慧好詩書及古典禮文章〉

　〈至性孝友異常人子方懿文之病癰也痛楚號呼時太孫年十四含淚撫摩晝夜不暫離聞楚聲卽惶惶若不〉

　〈欲生親吮吸之周市盖旬餘始愈　太祖聞之呼侍醫問狀得其實歎曰有孫如此朕復何憂更二年懿文疾〉

　〈甚太孫入侍曲盡苦心及薨哭踊哀慕事事如禮水漿不入口者五日　太祖撫之日毀不滅性禮也爾誠純〉

　〈孝獨不念我乎始一啜糜粥欲服三年喪　太祖不可然三年內語未嘗高聲笑未嘗露齒不飲食酒肉不舉〉

　〈樂不御內人勸之則曰服可例除情須自致三弟皆幼躬撫育之極周居喪之初日則呼與同食夜則挾之同〉

　〈寢時其飲食適其起居隨事寄誨諄懇有加　太祖每聞輒喜一日臨其官兄弟四人並侍出句云兄弟相懷〉

　〈本一身太孫遽應祖孫繼體宜同德嗣後中外萬幾時付裁決爾時政治嚴覈太孫濟以寬大中外欣欣愛戴〉

　〈嘗讀律見中有條例尙嚴者請得稍改　太祖許之太孫遂遍考禮經參之歷朝刑法改定七十三條　太祖〉

　〈覽竟大喜曰吾當亂世刑宜重汝當平世刑宜輕所謂刑罰世輕世重也如後用刑皆宜遵此　帝聽政每震〉

　〈怒輒誅夷狼籍一日退朝怒猶未解太孫問故曰有累犯法而奸惡異常者不得不怒太孫曰上失道而後下〉

　〈犯法如得其情哀矜勿喜是或一道也　太祖不覺氣平矣曰汝能不怒乎明日有常州陳理以子弑父事命〉

　〈太孫處分太孫從容詳審竟脫之理父原抱病經年悮服一藥而聲繼母素憎其子因力証成之無以自解太〉

　〈孫條其情而獻之　太祖未之信也拘鄰里婢僕及原醫詢之乃知父向患火症庸醫誤忌爲寒藥中替投附〉

--

　〈子主人不知故服之而暴卒耳　太祖驚曰有是我荊不可不愼也太孫不獨仁而且明朕無憂矣一日遲者〉

　〈獲強盜七人都送太孫審太孫一見卽疑首盜非眞訊之果係主人之子偶出庄上而佃客皆盜也是夜正謀〉

　〈劫商舟遂強之同行歸欲首明而先被獲　太祖覆審盡得其情釋之問太孫曰汝何以知其非盜對曰周禮〉

　〈聽獄色聽爲先尙書亦稱惟貌有稽炇見其人雙眸炯炯視聽端詳定非盜也　帝因歎曰決獄者不可不讀〉

　〈書故　太祖傳位詔中有云太孫仁明孝友海內歸心盖有所試而云附錄或曰太孫頂顱頗偏　太祖撫之〉

　〈曰半邊月兒知其不克終及讀書甚聰穎一夕　懿文與之侍側　太祖命咏新月懿文詩曰昨夜嚴陵尖釣〉

　〈鉤何人移上碧雲頭雖然未得團圓相也有淸光徧九州太孫詩曰誰將玉指甲搯破碧天痕影落江湖裏蛟〉

　〈龍不敢吞　太祖覽之不悅蓋未得團圓影落江河皆非吉兆也〉

是日葬孝陵援遺詔止諸王會葬時諸自秦晉外皆尊屬

各擁三護衛重兵地嫌勢逼恐其窺伺乃草遺詔諸王哭

臨惟在本國毋得奔喪又令王國所在吏民軍士悉聽

朝廷節制詔下諸王皆怒燕王入臨將至淮安齊泰言于

帝令人齎勑勒使還國

　〈朱鷺曰止　諸王臨葬計無失于此者上下從兹隙矣父子天性哀痛至情以背棄之日而弗克躬臨且葬其〉

　〈誰能忍之不勝忿忿生心固然曷足怪乎當是時海宇未波堂搆方晏　諸王分雖尊勢雖重其必不因父喪〉

　〈以爲利起干戈于苦塊之閒何虞之謹也明示以猜而欲人之無猜得乎齊黃短謀已見崖畧加以方正學之〉

　〈迂貞日求更化而曾不虞難盡趣亡之器豈保定之才也特其烈烈而死不媿人臣大義無罪不贖耳夫以〉

　〈太祖之神聖而顧命遺臣猶然有此信乎得人難也○又曰難端見矣遺詔先之也父兄不奔喪其何以令勑〉

　〈符勒歸重猜疑耳曷益乎若詔書未至而文皇先來弗可止也其不奉詔亦弗可止也〉

詔行三年喪禮有司執例以請　上出諭曰三年之喪自

